
АПОСТОЛ ПАУЛ ТХЫЛЪЭУ ТИТ 
ФИТХЫГЪЭР 

АПЭРЭШЪХЬ 

ШІуфэс ехыныр 

Сэ сы Паул, Тхьэм сыфэлажьэ, Исус Христос иапостолэуи* 
сыщыт. Апостол сызфэхъугъэр Тхьэм къыхихыгъэ цІыфхэм 
шІошъхъуныгъэ яІэ згъэхъунэуи, Тхьэм игъогу ехьылІэгъэ 
шъыпкъагъэр язгъэшІэнэуи ары. 2

Арэущтэу мыкІодыжьын 
щыІэныгъэ зэрагъотыщтым щыгугъыхэу, пэплъэщтых. А 
мыкІодыжьын щыІэныгъэр цІыфхэм аритынэу шъыпкъагъэ зиІэ 
Тхьэм лъэхъанэхэм апэ цІыфхэр къыгъэгугъагъэх. 3

КъэбарышІоу 
згъэІурэмкІэ Тхьэм икъэбар игъо дэдэм нафэ ышІыгъ. ТымыкІодэу 
тыкъэзыгъэнэжьырэ Тхьэм а къэбарышІур сэ спшъэ къырилъхьи, 
згъэІунэу унашъо къысфишІыгъ. 

4O, Тит*, мы тхылъыр къыпфэсэтхы. А зы шІошъхъуныгъэр 
зэрэтиІэм пае, сэ скъо шъыпкъэм фэдэу ухъугъ. 

Тхьэу Ты лъапІэмрэ Зиусхьанэу Исус Христосэу тымыкІодэу 
тыкъэзыгъэнэжьырэмрэ анэшІу къыпщарэфи, гупсэфыныгъэ 
къыуарэт. 

1:1 апостол – еплъ 1 Тим. 1:1. 1:4 Тит – еплъ Гал. 2:1. 



Чылыс зэІукІэм фэлажьэрэ тхьаматэхэм яшэн зэрэщытын 
фаер 

5
Крит* хыгъэхъунэм укъызфэзгъэнагъэр Іофхэу къэнагъэхэр 

уухынхэуи, сэ унашъо къызэрэпфэсшІыгъэм фэдэу, тэдрэ къали 
нэхьыжъхэр* чылыс зэІукІэхэм афэбгъэнэфэнхэуи ары. 
6
Нахьыжъыр зыми зэригъэмысэн зи зыбгъодэмылъэу, зы шъуз 
нахь зимыІэ лІэу* щытын фае. Ибынхэми шІошъхъуныгъэ яІэн 
фае. Ахэр мыхъомышІэ псэукІэмкІи мыдэІоныгъэмкІи мысэхэу 
хъухэ хъущтэп. 7Тхьэм иІоф чылыс зэІукІэм иІэшъхьэтет* ыпшъэ 
зэрилъым пае, зыми зэригъэмысэн зи зыбгъодэмылъ лІэу щытын 
фае: къаигъэу ыкІи псынкІэу губжэу щыты хъущтэп, ешъуакІоуи, 
лІы Іэлэуи, мылъкум кІэхъопсэуи щыты хъущтэп. 8

Ау хьакІэхэр 
зыгъэлъапІэу, шІур шІу зылъэгъоу, гулъытэ зиІэу, зафэу, 
гукъэбзагъэ зиІэу, зыщыІэныгъэ зиІэ лІэу щытын фае. 9ЕтІанэ Іоф 
шъыпкъэхэу шъодгъэшІагъэхэм пытэу атетын фае. Арэущтэу ти-
шІошъхъуныгъэ тигъашІэрэ Іофхэу тызщыгугъышъунэу 
щытхэмкІэ цІыфхэр ыгъэгушхонхэ ылъэкІыщт, а Іофхэм 
апэуцухэрэми агуригъэІон ылъэкІыщт. 

10
Сыда пІомэ цІыф мыдаІохэу бэ щыІэх, зэкІэми апэу сунэт 

ашІыгъэхэу щытхэм ащыщхэр ары. ПкІэ зимыІэ гущыІэхэр къаІо 
зэпытых, нэмыкІ цІыфхэри дахьыхых. 11

Ахэмэ ажэ ябгъэубытын 
фае. ЦІыфхэм арамыгъэшІапхъэ Іофхэр арагъашІэхэзэ, емыкІу 
шІыкІэкІэ ахъщэ къагъэхъэным пае, унагъохэр зэрэунагъохэу 
агъэкІодых. 12

Ахэмэ ащыщэу тхакІо горэм* къыІуагъ: «Крит 
цІыфхэм пцІы аусы зэпыт, хьакІэ-къуакІэ бзаджэхэм афэдэх, 
фэмыфых ыкІи бэшхых». 13

А тхакІом ишыхьатныгъэ шъыпкъэ. 
Арышъ, пхъашэу агурыгъаІу, зишІуагъэ къакІорэ 
шІошъхъуныгъэ яІэ хъуным паий, 14

джуртхэм ятхыдэжъхэми, 
шъыпкъагъэм зыкІыб фэзыгъэзагъэхэм яунашъохэми анаІэ 
тырамыдзэным паий. 153ыгу къабзэхэм адэжькІэ зэкІэ къабзэ 
мэхъу, ау зыгу мыкъабзэхэм 

1:5 Крит – тыркубзэкІэ «Гирит» зыфаІорэр ары. 
1:5 нахьыжъхэр – еплъ 1 Тим. 4:14. 
1:6 зы шъуз нахь зимыІэ лІэу – е зэ нахь къэзымыщагъэу. 
1:7 чылыс зэІукІэм иІэшъхьэтет – еплъ 1 Тим. 3:1. 
1:12 тхакІо горэ – Епименид ары. 



адэжькІи, ТхьэмкІэ шІошъхъуныгъэ зимыІэхэм адэжькІи къабзэ 
зи щыІэп. Яакъыли зэщыкъуагъэ. Агухэми шІури ери 
зэхадзыжьын алъэкІырэп. 16

Тхьэр ашІэу аІо, арышъхьакІэ Іофхэу 
ашІэхэрэмкІэ Тхьэр зэрамышІэрэр нафэу къагъэлъагъо. Ахэр 
гущыкІыгъо цІыфых, мыдаІох, зыкІи яшІуагъэ къэмыкІоу щыт. 

ЯТЮНЭРЭШЪХЬ 

ТишІошъхъуныгъэ тигъэшІэрэ Іофхэу тызщыгугъышъунэу 
щытхэр 

ТишІошъхъуныгъэ тигъэшІэрэ Іофхэу тызщыгугъышъунэу 
щытхэм уатетэу цІыфхэм ябгъэшІэн фае. 2

ЛІыжъхэм ягъашІ, 
зыщыІэныгъэ яІэнэуи, лъытэныгъэ ахэлъэу зекІонхэуи, гулъытэ 
яІэнэуи, зишІуагъэ къакІорэ шІошъхъуныгъэ, шІулъэгъуныгъэ, 
теубытэныгъэ къызахагъэфэнхэуи. 

3
Ащ фэдэу ныохэми ягъашІ, Тхьэм ибзылъфыгъэ лъапІэхэм 

яфэшъуашэу зекІонхэуи, нэмыкІ цІыфхэм ІэягъэкІэ 
атемыгущыІэнхэуи, сэнэпс ешъоным пщылІ фэмыхъунхэуи, 
цІыфхэм шІур арагъэшІэнэуи. 4,5

ЕтІанэ Тхьэм игущыІэхэм хэти 
ямыхъоныным пае, а ныохэм бзылъфыгъэ ныбжьыкІэхэм 
агурагъэІон фае ялІыхэмрэ ябынхэмрэ шІу алъэгъунхэуи, 
гулъытэ яІэнэуи, гукъэбзагъэкІэ псэунхэуи, яунагъохэм дэгъоу 
алъыплъэнхэуи, шІоу щытынхэуи, ялІыхэм афэІорышІэнхэуи. 

6
КІалэхэми гулъытэ яІэнэу агурыгъаІу. 7

ШІу зэрэпшІэрэмкІэ 
лъэныкъо пстэумкІи цІыфхэм шапхъэ афэхъу. Угу етыгъэу, 
лъытэныгъэ къыпфэшъуашэу Тхьэм игущыІэхэр ягъашІэх. 83ыми 
зэригъэмысэн зи зыбгъодэмылъэу, узыщыгугъышъунэу щыт 
къэбархэр ягъашІэх, къытфаІон Іае амыгъотэу, о къыппэуцурэ 
цІыфхэр укІытэжьынхэм пае. 

9
УнэІутхэри ятхьаматэхэм зэкІэмкІи афэІорышІэнхэуи, агу 

къызэрэзэрагъэІуным пылъынхэуи, апэмыгущыІэжьынхэуи 
ягъашІ. 10

Ащ нэмыкІэу мытыгъонхэуи, сыдигъуи зэкІэмкІи 
яшъыпкъагъэ къагъэлъэгъонэуи ягъашІ. Арэущтэу ахэмэ ашІэрэ 
Іоф пстэумкІи адрэ цІыфхэм  Іофхэу  тишІошъхъуныгъэ  
тигъашІэхэрэм  щытхъу 



афарагъэшІыщт. А Іофхэр Тхьэу тымыкІодэу тыкъэзы-
гъэнэжьырэм ехьылІагъэу щытых. 

11
Сыда пІомэ цГыф пстэури мыкІодхэу къыгъэнэжьынхэм пае, 

Тхьэм ынэшІу щыфэныгъэ къыгъэлъэгъуагъ. 12
Тхьэм ынэшІу 

щыфэныгъэ тигъэшІэрэ Іофхэр мыхэр ары: Тхьэм ищынагъо 
зыхэмылъ псэукІэми, мы дунаем ихъопсэныгъэ мыхъомышІэхэми 
такІыб афэдгъэзэнри, гулъытэрэ шъыпкъагъэрэ тиІэхэу, Тхьэм 
ищынагъуи тыгухэм арылъэу, мы лъэхъанэм тыпсэунри ары. 
13
Арэущтэу тыпсэун фае, ти Тхьэшхоу, тымыкІодэу тыкъэзы-

гъэнэжьырэ Исус Христос ищытхъушхо къэзылъэгъощт мафэм 
тыпэплъэфэ. А гушІогъо мафэр къызэрэкІощтым тыщыгугъэу 
тыпэплъэ. 14

Христос тэщ пае ыпсэ ытыгъ. Ыпсэ зыфитыгъэр 
бзэджэныгъэ пстэуми тыкъаІэкІихыжьэу, тэ тшъхьэхэр 
ыщэфынхэуи, шІушІэным тыгу етыгъэу тыпылъэу, ежь ылъэпкъ 
тыхъуным пае, тыгухэр ыгъэкъэбзэжьынхэуи ары. 

15
А Іофхэр ары цІыфхэм ябгъэшІэн фаехэр. Тетыгъоу зэкІэ 

уиІэмкІэ цІыфхэр гъэгушхох ыкІи агурыгъаІу. Зыми нэмыплъ 
къызэремыгъэт. 

ЯЩЭНЭРЭШЪХЬ 

ШІу зэрэпшІэным пылъ 

УицІыфхэм агу къэгъэкІыжь, Іэшъхьэтетхэмрэ тетыгъо 
зиІэхэмрэ афэІорышІэнхэуи, ядэІунхэуи, сыд фэдэ шІушІэным 
фэхьазырынхэуи. 2

Ащ нэмыкІэу агу къэгъэкІыжь, зыми ІэягъэкІэ 
темыгущыІэнхэуи, цІэцІалэу щымытынхэуи, ІэсагъэкІи 
гушъэбагъэкІи зэкІэ цІыфхэм афыщытынхэуи. 

3
Сыда пІомэ тэри зэхэшІыкІыныгъэ тимыІэу, Тхьэм темыдэІоу 

тыпсэущтыгъ. Тыгъощагъэу тыщытыгъ, тыгухэр 
зыкІэхъопсыщтыгъэ Іоф мыхъомышІэ зэмылІэужыгъохэмрэ 
тызыгъатхъэщтыгъэ Іоф мыхъомышІэ зэмылІэужыгъохэмрэ 
тыряпщылІыщтыгъ. Бзэджэныгъэрэ шъугъоныгъэрэкІэ 
тыпсэущтыгъ, гущыкІыгъоу тыщытыгъ, тэзэрэуджэгъущтыгъ. 
4
Ау тымыкІодэу тыкъэзыгъэнэжьырэ Тхьэм ишІугъэрэ 
шІулъэгъуныгъэу цІыфхэм  афыриІэмрэ  къызытфегъэнафэм,  
5
тымыкІодэу 



тыкъигъэнэжьыгъ. Шъыпкъагъэ зиІэ Іофхэу тэ тшІагъэхэм яІоф 
ащ хэлъыгъэп. Тхьэм гукІэгъуныгъэ зэриІэр ары тымыкІодэу 
тыкъызкІигъэнэжьыгъэр. Тхьэм Ыпсэ ЛъапІэ тыгухэр 
къызэригъэкъэбзэжьыгъэмкІэ икІэрыкІэу тыкъалъфыжьыгъэу 
тигъэхъугъ, тыгухэм арылъхэри зэрихъокІыгъэх. 6

ТымыкІодэу 
тыкъэзыгъэнэжьырэ Исус Христос Тхьэм иунашъокІэ Тхьэм 
Ыпсэ ЛъапІэ инэу къытфыригъэхыгъ. 7

ТымыкІодэу Тхьэм 
тыкъызфигъэнэжьыгъэр ынэшІу щыфэныгъэкІэ ежь ыдэжькІэ 
шъыпкъагъэ тиІэу тилъытагъэу, мыкІодыжьын щыІэныгъэу 
тызщыгугъэу, тызпаплъэрэр тиІэхьышІоу къытлъысыныр ары. 8А 
гущыІэхэр шъыпкъэх. ТхьэмкІэ шІошъхъуныгъэ зиІэхэр 
шІушІэным пылъынхэм пае, а Іофхэм унаІэ бэу атебгъэтынэу 
сыфай. А Іофхэр дэгъух, яшІуагъэ цІыфхэм якІы. 

9
ПкІэ зимыІэ зэнэкъокъуныгъэм, унэгъо лъэпкъзэтекІхэм, 

Тэурат хабзэм ехьылІэгъэ зэмызэгъыныгъэм, зэщыхьаныгъэм 
защыдзый, сыда пІомэ ащ фэдэ Іофхэм яшІуагъэ зи къакІорэп, 
пкІи яІэп. 10

ШъузэгурызымыгъаІорэ цІыфым зэ, тІо еушъый, 
къыомыдэІумэ зыщыдзый. 11

А цІыфыр зэщыкъуагъэу, 
зэрэпсэкІодышІэ цІыфыр ошІэ. Ежьым ышъхьэкІэ 
зигъэмысэжьыгъ. 

Аужырэ гущыІэхэр 

12
Артемрэ Тихикрэ* уадэжь къызызгъакІохэкІэ, садэжь 

Никопол къалэм* псынкІэу укъызэрэкІоным пылъ. КІымафэр ащ 
щызгъэкІонэу сыгу хэлъ. 13

Очыл Зинэрэ Аполлосрэ* ягъогу 
зытехьэхэкІэ, щыкІагъэ зи ямыІэу гъогумкІэ ІэпыІэгъу афэхъу. 
14
ТицІыфхэм шІу зэрашІэщтым пылъынхэу зэрарэгъашІ, 

щыкІэгъэшхо зиІэхэм ІэпыІэгъу афэхъунхэм пае. ЯшІуагъэ 
къэмыкІоу къэрэмынэх. 

15
Сигъусэ пстэуми шІуфэс къыуахыжьы. ШІошъхъуныгъэ 

зиІэхэу шІу тызылъэгъухэрэм аІапэхэр сфэубытыжьых. 
Тхьэм ынэшІу шъо зэкІэми къышъущерэф. Амин. 

3:12 Тихик – еплъ Кол. 4:7. 
3:12 Никопол къалэр – Ахаие хэкум щыщэу, Адриэхым Іутыгъ. 
3:13 Аполлос – Апостол. 18:24-19:1 ыкІи 1 Кор. 3:1-9 зигугъу ашІырэр арыщтын. 


